
Annotatsiya. Maqolada davlat oliy taʼlim tashkilotlarida smetalar ijrosi hisobi uch qatlam 

kesimida tahlil qilingan: taʼlim xizmatining iqtisodiy tabiati, budjetlashtirish modeli va hisobni 

tartibga soluvchi meʼyoriy tizim. Oliy taʼlim xizmati aralash neʼmat ekani va vaqt davomida 

koʻrsatilishi hisobga olinib, undan kelib chiqadigan hisob talablari amaldagi budjet hisobi 

standartlari, schyotlar rejasi va hisobot shakllari bilan solishtirildi. Empirik qism Muhammad al-

Xorazmiy nomidagi Toshkent axborot texnologiyalari universiteti hamda Abdulla Avloniy 

nomidagi Pedagogik mahorat milliy institutining 2021–2025-yillardagi hisobotlariga asoslangan. 

Har ikki tashkilotda budjet mablagʻlari daromadlarning kamroq qismini tashkil etishi, toʻlov-

kontrakt tushumlarining kassa usulida tan olinishi esa yillik moliyaviy natijani keskin tebratishi 

aniqlandi. 19-sonli BHS «Daromad» bilan schyotlar rejasi va hisobot shakllari oʻrtasidagi uzilish 

koʻrsatib berildi. Natijada uchta yoʻnalishdagi meʼyoriy takliflar asoslandi. 

Kalit soʻzlar: oliy taʼlim xizmati, aralash neʼmat, smetalar ijrosi hisobi, dasturiy 

budjetlashtirish, budjet hisobi standartlari, IPSAS 47, toʻlov-kontrakt, daromadni tan olish. 

Annotation. The article analyses budget estimate execution accounting in state higher 

education institutions across three layers: the economic nature of the educational service, the 

budgeting model and the regulatory framework of accounting. Treating higher education as a 

mixed good delivered over time, the study derives the accounting requirements that follow from it 

and compares them with the current budget accounting standards, the chart of accounts and 

reporting forms. The empirical part draws on the 2021–2025 reports of the Tashkent University 

of Information Technologies named after Muhammad al-Khwarizmi and the National Institute of 

Pedagogical Skills named after Abdulla Avloniy. In both institutions budget funding forms the 

smaller part of revenue, while cash-based recognition of tuition receipts makes the annual 

financial result fluctuate sharply. A gap is shown between Budget Accounting Standard No. 19 

“Revenue” on the one hand and the chart of accounts and reporting forms on the other. Regulatory 

proposals in three directions are substantiated. 

Keywords: higher education service, mixed good, budget estimate execution accounting, 

programme budgeting, budget accounting standards, IPSAS 47, tuition fees, revenue recognition. 

СМЕТ В ГОСУДАРСТВЕННЫХ ОРГАНИЗАЦИЯХ ВЫСШЕГО ОБРАЗОВАНИЯ 

Аннотация. В статье учет исполнения смет в государственных организациях 

высшего образования анализируется в разрезе трех взаимосвязанных аспектов: 

экономической природы образовательных услуг, модели бюджетирования и нормативной 

системы регулирования учета. С учетом того, что услуги высшего образования 

относятся к смешанным благам и предоставляются в течение определенного периода 

времени, вытекающие из этого требования к бухгалтерскому учету сопоставлены с 

действующими стандартами бюджетного учета, планом счетов и формами 

отчетности. Эмпирическая часть исследования основана на отчетных данных 

Ташкентского университета информационных технологий имени Мухаммада аль-Хорезми 

и Национального института педагогического мастерства имени Абдуллы Авлони за 2021–

2025 годы. Установлено, что в обеих организациях бюджетные средства составляют 

меньшую долю совокупных доходов, а признание поступлений от платно-контрактного 

обучения по кассовому методу приводит к существенным колебаниям годового 

финансового результата. Выявлены несоответствия между Стандартом бюджетного 

учета № 19 «Доходы», планом счетов и формами финансовой отчетности. По 

результатам исследования обоснованы нормативные предложения по трем направлениям. 

Ключевые слова: услуги высшего образования, смешанное благо, учет исполнения 

смет, программное бюджетирование, стандарты бюджетного учета, IPSAS 47, платно-

контрактное обучение, признание доходов. 

 

Kirish 

Oʻzbekistonda oliy taʼlim soʻnggi besh yilda misli koʻrilmagan surʼatda kengaydi. Talabalar 

soni 2021/2022-oʻquv yilidagi 808,4 ming nafardan 2025/2026-oʻquv yili boshida 1 535,0 ming 

nafarga yetdi [1], yoshlarni oliy taʼlim bilan qamrab olish darajasi esa 2025-yilda 51,3 foizni 

tashkil etib, budjet dasturidagi 44 foizlik moʻljaldan oshib ketdi [2]. Kontingent bilan birga 

moliyaviy oqimlar ham koʻpaydi: davlat granti, toʻlov-kontrakt, rivojlantirish jamgʻarmasi, 

homiylik va xalqaro grantlar bir tashkilot hisobida yonma-yon yuritilmoqda. 

Shu davrda moliyalashtirishning institutsional asoslari ham oʻzgardi. Prezidentning 2021-

yil 24-dekabrdagi PQ-61-son qarori bilan bir qator davlat oliy taʼlim muassasalariga moliyaviy 

mustaqillik berildi [3]. Vazirlar Mahkamasining 2025-yil 8-apreldagi 210-son qarori bilan 

tasdiqlangan strategiya 2030-yilga qadar toʻliq dasturiy budjetlashtirishga oʻtishni koʻzda tutadi 

[4]. 2026-yilda esa daromadni ijro majburiyatlari bajarilishiga qarab tan olishni talab etuvchi 19-

sonli BHS «Daromad» kuchga kirdi [5]. 

Muallifning bosh hisobchi sifatidagi tajribasi shuni koʻrsatadiki, bu uch oʻzgarish 

amaliyotda bir-biridan uzilgan holda kechmoqda. Moliyalashtirish mexanizmi yangilangan, budjet 

dasturlari vazirlik darajasida ishlay boshlagan, standart qabul qilingan, ammo tashkilot 

buxgalteriyasidagi registrlar va hisobot shakllari deyarli avvalgicha qolgan. Ilmiy adabiyotda ham 

bu masalalar odatda alohida koʻriladi: iqtisodchilar taʼlimning neʼmat sifatidagi tabiatini, budjet 

mutaxassislari smeta va dasturlarni, hisobchilar esa schyotlar va oʻtkazmalarni tadqiq etadi. 

Maqolaning maqsadi taʼlim xizmatining iqtisodiy tabiati, budjetlashtirish modeli va hisobni 

tartibga solish tizimi oʻrtasidagi muvofiqlikni baholash hamda smetalar ijrosi toʻgʻrisidagi axborot 

https://orcid.org/0000-0002-8207-127X?utm_source=chatgpt.com


 “Moliyaviy texnologiyalar” ilmiy elektron jurnali                     
 

 “Moliyaviy texnologiyalar” ilmiy elektron jurnali           5-son     2026-yil    664 

ISSN: 2181-3965 

VOLUME 5 

qaysi boʻgʻinda uzilayotganini aniqlashdan iborat. Bunda quyidagi savollarga javob izlandi: 

xizmatning qaysi xususiyatlari hisobga alohida talab qoʻyadi; ular budjetlashtirish va meʼyoriy 

hujjatlarda qanday aks etgan; tafovutlar tashkilot hisobotlarida qanday raqamli iz qoldirmoqda. 

 

Mavzuga oid adabiyotlar sharhi 

Neʼmatlarni isteʼmolda raqobatsizlik va istisno qilib boʻlmaslik belgilari boʻyicha ajratish 

P.Samuelson nomi bilan bogʻliq [6]. R.Masgreyv jamiyat uchun foydaliligi individual baholardan 

yuqori boʻlgan «munosib neʼmatlar» toifasini kiritib, davlatning bunday neʼmatlarni 

ragʻbatlantirishini asoslagan [7]. Oliy taʼlimga bu mezonlar qoʻllanganda u na sof ommaviy, na 

sof xususiy neʼmat boʻlib chiqadi: oʻquv oʻrni cheklangan va tanlov yoki toʻlov orqali beriladi, 

natijasi esa bitiruvchining shaxsiy daromadidan tashqariga chiqadi. S.Marginson zamonaviy 

universitetni shaxsiy va ijtimoiy natijani bir vaqtda yaratuvchi «umumiy manfaat» sifatida talqin 

qiladi [8]. 

Xarajatlarni kim qoplashi masalasi D.B.Jonstonning cost-sharing konsepsiyasida 

tizimlashtirilgan: oliy taʼlim xarajatlari soliq toʻlovchilar, talabalar, oilalar va homiylar oʻrtasida 

taqsimlanadi [9]. N.Barr shaxsiy foyda mavjud ekan, xarajatning bir qismini bitiruvchiga yuklash 

adolatli ekanini, ammo bu kirish imkoniyatini toraytirmasligi kerakligini koʻrsatgan [10]. Bu 

qarashlar davlat granti va toʻlov-kontrakt shakllarining birga mavjudligini nazariy jihatdan 

izohlaydi, hisob uchun esa bir xizmat bir necha manbadan qoplanadi degan muhim xulosani 

beradi. 

Budjetlashtirish nazariyasida A.Shik budjet islohotlari nazorat, boshqaruv va rejalashtirish 

ustuvorliklari orqali ketma-ket rivojlanganini koʻrsatgan [11]. OECD materiallarida natijaga 

yoʻnaltirilgan budjetlashtirish budjet qarorlarida resurslar va natijalar haqidagi axborotdan tizimli 

foydalanish sifatida taʼriflanadi [12], M.Robinson tahriridagi tadqiqot esa uning bir nechta 

shaklini, jumladan natija axboroti faqat taqdim etiladigan va mablagʻ hajmi bevosita natijaga 

bogʻlanadigan shakllarni farqlaydi [13]. J.Daymondning rivojlanayotgan iqtisodiyotlar uchun 

tavsiyasi tadqiqotimiz uchun ayniqsa muhim: mablagʻni natijaga bogʻlashdan oldin hisob tizimi 

dastur xarajatlarini ishonchli oʻlchay olishi kerak [14]. 

Hisob jihatidan yaqin yillardagi asosiy xalqaro yangilik IPSAS 47 «Daromad» standarti 

boʻlib, u 2026-yil 1-yanvardan kuchga kirgan va majburiy kelishuvlardan olingan daromadni ijro 

majburiyatlari bajarilishiga qarab tan olishni belgilaydi [15]. Universitetlar hisobi uchun tarmoq 

talqinlari ham mavjud: Buyuk Britaniyada oliy taʼlim boʻyicha SORP taʼlim toʻlovlari, grantlar va 

xayriya mablagʻlarini tan olish tartibini alohida yoritadi [16], AQShda GASB 35-son standarti 

davlat universitetlari uchun hisoblash usulidagi hisobot va rahbariyatning tahliliy sharhini talab 

qiladi [17]. 

Milliy adabiyotda budjet tashkilotlarining budjetdan tashqari mablagʻlari hisobi 

metodologiyasi A.A.Ostonokulov tomonidan chuqur tadqiq etilgan va gʻaznachilikda kassa usuli, 

tashkilot hisobida esa kassa va hisoblash usullari uygʻunligi qoʻllanishi koʻrsatilgan [18]. 

Muallifning avvalgi tadqiqotida oliy taʼlim muassasalarida smetalar ijrosi hisobi va hisobotini 

takomillashtirish masalalari koʻrib chiqilgan [19]. Shunga qaramay, taʼlim xizmatining iqtisodiy 

xususiyatlari, dasturiy budjetlashtirish talablari va 2026-yilda yangilangan standartlar bir tahliliy 

zanjirda solishtirilmagan. Mazkur maqola shu boʻshliqni toʻldirishga qaratilgan. 

 

Tadqiqot metodologiyasi 

Tadqiqot uch bosqichda olib borildi. Dastlab nazariy adabiyotlar asosida oliy taʼlim 

xizmatining hisobga taʼsir qiluvchi xususiyatlari ajratildi va har biri uchun hisobdan kutiladigan 

axborot shakllantirildi. Soʻngra Budjet kodeksi [20], «Buxgalteriya hisobi toʻgʻrisida»gi Qonun 

[21], PQ-61-son qaror [3], 210-son qaror [4], 2-sonli BHS «Yagona schyotlar rejasi» [22], 3-sonli 

BHS «Budjet hisoboti» [23], 19-sonli BHS «Daromad» [5] va Budjet tashkilotlarida buxgalteriya 

hisobi toʻgʻrisidagi yoʻriqnoma [24] matnlari ushbu talablar bilan qiyoslandi. Qiyoslash natijasida 

har bir talab uchun meʼyoriy vosita mavjudligi yoki yoʻqligi qayd etildi. 

Uchinchi bosqichda aniqlangan uzilishlar ikki xil profildagi tashkilot maʼlumotlarida 

tekshirildi. Muhammad al-Xorazmiy nomidagi Toshkent axborot texnologiyalari universiteti 

(TATU) toʻlov-kontrakt tushumlari salmoqli boʻlgan yirik universitet, Abdulla Avloniy nomidagi 

Pedagogik mahorat milliy instituti (keyingi oʻrinlarda – institut) esa asosan budjet va rivojlantirish 

jamgʻarmasi hisobidan faoliyat yuritadi. Ularning 2021–2025-yillar uchun moliyaviy faoliyat 

natijalari toʻgʻrisidagi hisobotlari hamda TATUning toʻlov-kontrakt mablagʻlari harakati 

toʻgʻrisidagi hisobotlari (bitta shaxsiy gʻazna hisobvaragʻi boʻyicha) tahlil qilindi. 

Makrodarajadagi maʼlumotlar Milliy statistika qoʻmitasi [1] va Hisob palatasi xulosalaridan [2] 

olindi. 

Hisobotlardagi mutlaq koʻrsatkichlardan muallif uchta nisbiy koʻrsatkich hisobladi: budjet 

mablagʻlarining jami daromaddagi ulushi (budjetdan moliyalashtirish / jami daromad × 100), 

xarajatlarning daromad bilan qoplanish darajasi (jami daromad / jami haqiqiy xarajat × 100) hamda 

toʻlov-kontrakt hisobvaragʻidagi yil oxiri qoldigʻining yillik tushumlarga nisbati. Nisbatlar mlrd 

soʻmda yaxlitlangan maʼlumotlar asosida hisoblangani sababli ular birlamchi hisobot 

raqamlaridan 0,1 punktgacha farq qilishi mumkin. 

 

Tahlil va natijalar 

Nazariy tahlil oliy taʼlim xizmatining hisob uchun ahamiyatli beshta xususiyatini ajratishga 

imkon berdi. Ularning har biri budjetlashtirishda muayyan shaklga ega, meʼyoriy tizimda esa toʻliq 

yoki qisman qoplangan. 1-jadvalda bu bogʻlanish zanjir koʻrinishida berilgan: oxirgi ustun hisob 

axborotida hozircha yopilmagan boʻgʻinni koʻrsatadi. 

1-jadval 

Taʼlim xizmati xususiyatlari, budjetlashtirish shakllari va meʼyoriy taʼminot oʻrtasidagi 

muvofiqlik* 

Xizmat xususiyati Budjetlashtirishdagi 

ifodasi 

Meʼyoriy vosita Hisobdagi uzilish 

Aralash 

moliyalashtirish 

(davlat va xususiy 

manbalar) 

Xarajatlar smetasi 

hamda daromadlar va 

xarajatlar smetasi 

Budjet kodeksi, 3-

modda; 2-sonli BHS 

manbalar boʻyicha 

subschyotlari 

Manbalar boʻyicha 

hisob bor, taʼlim 

dasturi kesimidagi 

tannarx yoʻq 

Vaqt davomida 

koʻrsatilish 

Oʻquv yili ikki moliya 

yilini kesib oʻtadi, 

toʻlov boʻlib-boʻlib 

undiriladi 

19-sonli BHS: vaqt 

davomida tan olish 

Shartnoma 

majburiyati (kelgusi 

davr daromadi) 

subschyoti mavjud 

emas 

Ijobiy tashqi 

samaralar 

Vazirlik budjet 

dasturlari va maqsadli 

indikatorlar 

Budjet kodeksi, 14, 22-

moddalar; dasturiy 

budjetlashtirish nizomi 

Indikator tashkilot 

xarajati bilan 

bogʻlanmagan 

Axborot 

asimmetriyasi 

Akkreditatsiya, reyting, 

natijaga bogʻliq 

moliyalashtirish 

3-sonli BHS hisobot 

shakllari 

Reja va ijro tafovuti 

izohlanmaydi, natija 

koʻrsatkichi yoʻq 

Moliyaviy 

mustaqillik 

Bir talabaga xarajat 

normativi asosida 

moliyalashtirish 

PQ-61-son qaror Yoʻriqnoma 

registrlari kassa 

nazoratiga 

moʻljallangan 

*Manba: [3; 5; 6–10; 20; 22; 23] asosida muallif tomonidan tuzilgan. 

Jadvaldagi beshta zanjirdan ikkitasi hisob uchun hal qiluvchi. Vaqt davomida koʻrsatilish 

xususiyati daromadni tan olish paytini belgilaydi va bevosita moliyaviy natijaga taʼsir qiladi. 

Aralash moliyalashtirish esa bir xizmat qiymatining bir necha manba hisobidan qoplanishini 

anglatadi. Bu holat taʼlim dasturi kesimida tannarx aniqlanmaguncha toʻlov-kontrakt narxining 

asosliligini baholashga imkon bermaydi. Har ikki zanjir boʻyicha meʼyoriy talab yuqori darajada 

qoʻyilgan, lekin uni amalga oshiruvchi hisob vositasi quyi darajada yaratilmagan. 

Ikki tashkilot hisobotlari asosida hisoblangan nisbiy koʻrsatkichlar 2-jadvalda keltirilgan. 

Ular «budjet tashkiloti» maqomi bilan moliyaviy resurslarning haqiqiy tarkibi oʻrtasidagi farqni 

yaqqol koʻrsatadi. 

2-jadval 

Tadqiqot obyektlari daromadlari tarkibi va xarajatlarning daromad bilan qoplanishi, 

foizda* 

Koʻrsatkich 2021 2022 2023 2024 2025 

TATU 

Budjet mablagʻlari ulushi 22,1 19,5 23,0 24,6 19,6 

Toʻlov-kontrakt daromadlari ulushi 14,1 65,1 51,4 52,9 46,3 

Rivojlantirish jamgʻarmasi ulushi 64,0 15,2 25,7 21,5 29,4 

Xarajatlarning daromad bilan qoplanishi 76,3 161,9 172,8 96,2 135,6 

Institut 

Budjet mablagʻlari ulushi 58,2 17,0 20,8 39,4 49,8 

Rivojlantirish jamgʻarmasi ulushi 41,8 83,0 79,2 60,6 50,2 

Xarajatlarning daromad bilan qoplanishi 83,0 136,8 97,5 104,5 92,8 

*Manba: tadqiqot obyektlarining 2021–2025-yillar uchun moliyaviy faoliyat natijalari 

toʻgʻrisidagi hisobotlari (3-sonli BHS, 2-ilova) maʼlumotlari asosida muallif tomonidan 

hisoblangan. 

TATUda budjet mablagʻlarining ulushi besh yil davomida 19,5–24,6 foiz oraligʻida qoldi, 

daromadlarning qolgan toʻrtdan uch qismdan ortigʻi toʻlov-kontrakt va rivojlantirish jamgʻarmasi 

hisobidan shakllandi. Institutda bu koʻrsatkich 17,0 foizdan 58,2 foizgacha oʻzgargan, yaʼni 

budjetdan tashqari tushumlarning yildan yilga oʻzgarishi tarkibni keskin siljitgan. Daromadlarning 

mutlaq hajmi TATUda 127,4 mlrd soʻmdan 278,7 mlrd soʻmga koʻpaygan boʻlsa-da, xarajatlar 

bilan nisbat yillar kesimida barqaror boʻlmagan (1-rasm). 

 
1-rasm. TATU daromadlari va haqiqiy xarajatlarining dinamikasi, mlrd soʻm* 

*Manba: TATUning 2021–2025-yillar uchun moliyaviy faoliyat natijalari toʻgʻrisidagi 

hisobotlari asosida muallif tomonidan tuzilgan. 

Rasmda 2021 va 2024-yillarda xarajatlar daromaddan oshgani, 2022, 2023 va 2025-yillarda 

esa daromad xarajatlardan 72–82 mlrd soʻmga koʻp boʻlgani koʻrinadi. Agar bu natijani faoliyat 

samaradorligining oʻlchovi deb qabul qilsak, universitet bir yili zarar bilan, keyingi ikki yili esa 

katta profitsit bilan ishlagan boʻlib chiqadi. Besh yillik yigʻindi esa boshqacha manzarani beradi: 

jami daromad 963,7 mlrd soʻm, jami haqiqiy xarajat 782,9 mlrd soʻm, qoplanish darajasi 123,1 

foiz. Yillik koʻrsatkichlarning 76,3 foizdan 172,8 foizgacha sakrashi uzoq muddatli moliyaviy 

holatni emas, tushum va xarajatlarning qaysi yilga yozilganini koʻproq aks ettiradi. 

Ikki tashkilotda budjet ulushining dinamikasi 2-rasmda solishtirilgan. Universitetda ulush 

deyarli oʻzgarmagan, institutda esa 2022-yildan keyin yana oʻsib, 2025-yilda jami daromadning 

yarmiga yaqinlashgan. 

 
2-rasm. Budjet mablagʻlarining tadqiqot obyektlari jami daromadlaridagi ulushi, foizda* 

*Manba: 2-jadval maʼlumotlari asosida muallif tomonidan tuzilgan. 

Bu natija amaliy jihatdan muhim xulosaga olib keladi: smetalar ijrosi hisobini faqat budjet 

mablagʻlari, yaʼni xarajatlar smetasi doirasida koʻrib chiqish tashkilot resurslarining kichik 

qismini qamraydi. Rivojlantirish jamgʻarmasi va toʻlov-kontrakt mablagʻlari daromadlar va 

xarajatlar smetasi orqali rejalashtiriladi, ammo aynan ularda daromadni tan olish muammosi eng 

keskin namoyon boʻladi. 

Moliya yili 1-yanvardan 31-dekabrgacha, oʻquv yili esa sentyabrdan iyungacha davom etadi. 

Hisobot sanasiga kelib birinchi semestr xizmati asosan koʻrsatilgan, ikkinchi semestr uchun 

toʻlangan mablagʻlar esa hali xizmat bilan qoplanmagan boʻladi. TATUning toʻlov-kontrakt 

hisobvaragʻi boʻyicha har yil oxirida qolgan qoldiqning yillik tushumlarga nisbati 3-rasmda 

keltirilgan. 

 
3-rasm. TATU toʻlov-kontrakt hisobvaragʻida yil oxiridagi qoldiqning yillik tushumlarga 

nisbati, foizda* 

*Manba: TATUning 2021–2025-yillar uchun toʻlov-kontrakt shaklida oʻqitishdan tushgan 

mablagʻlar harakati toʻgʻrisidagi hisobotlari (bitta shaxsiy gʻazna hisobvaragʻi boʻyicha) asosida 

muallif tomonidan hisoblangan. 

Besh yil davomida bu nisbat 31,1 foizdan past tushmagan va 2022-yilda 43,6 foizga yetgan. 

2025-yilda tushumlarning 46,2 mlrd soʻmi, yaʼni 39,6 foizi oʻtgan oʻquv yili kontrakt summalariga 

toʻgʻri kelgan. Boshqacha aytganda, bir moliya yilida qayd etilgan pul mablagʻining uchdan bir 

qismga yaqini boshqa davrda koʻrsatilgan yoki koʻrsatiladigan xizmat uchun toʻlangan. Talabalar 

toʻlovni toʻrt muddatda teng ulushlarda amalga oshirishi sababli tushum oqimi xizmat koʻrsatish 

grafigiga mos kelmaydi [19]. Kassa usulida bu summalar toʻliq joriy yil daromadiga oʻtkazilgani 

uchun 1-rasmdagi tebranish yuzaga keladi. IPSAS 47 va 19-sonli BHS mantiqida esa hisobot 

sanasidagi koʻrsatilmagan xizmat uchun olingan summa talabalar oldidagi majburiyat sifatida aks 

etishi kerak [5; 15]. 

 

Meʼyoriy tizimdagi uzilishlar 

Budjet hisobi standartlari 2016-yildan boshlab shakllanmoqda va hozir amalda boʻlgan 16 

ta standartdan 15 tasi xalqaro analogga ega. 1-sonli BHS «Hisob siyosati, hisob baholaridagi 

oʻzgarishlar va xatolar» va 19-sonli BHS «Daromad» 2026-yilda qabul qilingan. 19-sonli BHS 

majburiy kelishuvsiz operatsiyalar (soliqlar, begʻaraz transfertlar, homiylik) va majburiy 

kelishuvlar asosidagi operatsiyalardan olinadigan daromadni farqlaydi; ikkinchi turdagi daromad 

ijro majburiyati vaqt davomida yoki maʼlum paytda bajarilishiga qarab tan olinadi [5]. Toʻlov-

kontrakt shartnomasi majburiy kelishuvdir, semestr boʻyi davom etadigan oʻqitish esa uzluksiz 

bajariladigan ijro majburiyati hisoblanadi. 

Biroq standart talabi hisob vositalariga hali yetib bormagan. 2-sonli BHSda toʻlov-kontrakt 

summasining hisoblanishi 153 600 subschyoti debeti va 520 150 subschyoti kreditida, pul tushumi 

esa 102 409 subschyoti debetida aks ettiriladi [22]. Daromad qaysi paytda hisoblanishi (shartnoma 

tuzilganda, toʻlov muddatida yoki xizmat koʻrsatilganda) aniq belgilanmagan, koʻrsatilmagan 

xizmat uchun olingan summani aks ettiruvchi subschyot esa nazarda tutilmagan. 3-sonli BHS 

hisobotlarni hisoblash metodi boʻyicha tuzishni belgilasa-da, smeta ijrosi shakllari kassa va 

haqiqiy xarajatlar ustunlari hamda iqtisodiy tasnif moddalari asosida tuzilgan [23]. 2010-yilda 

qabul qilingan yoʻriqnoma esa memorial order shaklidagi registrlarni nazarda tutadi va asosan 

kassa ijrosini nazorat qilishga moʻljallangan [24]. 

Budjetlashtirish darajasida ham shunga oʻxshash holat kuzatiladi. Hisob palatasining 2025-

yil yakunlari boʻyicha xulosasiga koʻra, vazirlik va idoralarga belgilangan 715 ta maqsadli 

indikatorning 80 foizi toʻliq bajarilgan, ammo 44 ta vazirlik va idoraning 19 tasida indikatorlar 

rivojlantirish dasturlari emas, budjetdan saqlash xarajatlari asosida belgilangan [2]. Oliy taʼlim 

tizimi boʻyicha budjet ijrosi 2025-yilda 95,7 foizni tashkil etgan, lekin indikatorga qancha mablagʻ 

evaziga erishilgani tashkilot hisobidan aniqlanmaydi. Uch darajadagi uzilishlar va ularning 

hisobotdagi umumiy oqibati 4-rasmda umumlashtirilgan. 

 
4-rasm. Smetalar ijrosi hisobidagi nomuvofiqliklarning darajalar boʻyicha manbalari 

va oqibatlari* 

*Manba: muallif ishlanmasi. 

Iqtisodiy daraja

Aralash neʼmat;
xizmat semestr va

oʻquv yili davomida
koʻrsatiladi;

toʻlov oldindan
yoki boʻlib-boʻlib

Budjetlashtirish
darajasi

Vazirlikda   dastur
va indikatorlar;

tashkilotda   iqtisodiy
tasnif boʻyicha smeta;

ikki daraja hisobda
bogʻlanmagan

Meʼyoriy daraja

19-sonli BHS vaqt

davomida tan olishni
talab qiladi; schyotlar

rejasi, hisobot

shakllari va
yoʻriqnoma ortda

Hisobotdagi oqibat: moliyaviy natija vaqt farqi hisobiga tebranadi;
tannarx va natija birligi qiymati koʻrinmaydi;

reja va ijro tafovuti izohlanmaydi

Takliflar: shartnoma majburiyatlari subschyoti, oyma-oy daromad;
2-son shaklga tafovutlar izohi va dastur ilovasi ;

yoʻriqnomani standartlarga moslashtirish

Sxemadan koʻrinib turibdiki, uchala daraja oxir-oqibat bir nuqtada, yaʼni hisobot axborotida 

tutashadi. Iqtisodiy darajadagi xususiyat (xizmatning davomiyligi) meʼyoriy darajada tan olingan, 

budjetlashtirish darajasidagi talab (natija qiymatini oʻlchash) esa strategiyada belgilangan. 

Ularning hech biri tashkilot buxgalteriyasi yuritadigan registr va hisobot shaklida oʻz ifodasini 

topmagan. 

 

Muhokama 

Olingan natijalarni xorijiy tajriba bilan solishtirish ikki jihatni koʻrsatadi. Buyuk Britaniya 

va AQShda universitetlar umumiy davlat sektori yoki tijorat standartlariga tayanadi, ammo ular 

uchun alohida tarmoq talqini mavjud [16; 17]. Taʼlim toʻlovlarini qaysi davrda tan olish masalasi 

umumiy standart matnidan emas, aynan shu tarmoq hujjatidan aniq javob topadi. Oʻzbekistonda 

esa oliy taʼlimga xos qoidalar schyotlar rejasidagi bir necha subschyot va budjet hisobotidagi 

toʻlov-kontrakt shakli bilan cheklangan. Moliyaviy mustaqil tashkilotlar soni ortib borayotgan 

sharoitda bunday hujjatning yoʻqligi bir standartning turli universitetlarda turlicha qoʻllanishiga 

olib kelishi mumkin. 

J.Daymond tavsiya etgan ketma-ketlik nuqtai nazaridan ham natijalar diqqatga sazovor [14]. 

Natijaviy budjetlashtirishga oʻtish rejasi mavjud, lekin xarajatlarni dasturlar va xizmatlar kesimida 

oʻlchaydigan hisob infratuzilmasi hali shakllanmagan. A.Shik ogohlantirganidek, natija 

koʻrsatkichlari mexanik qoida emas, tahliliy vosita sifatida ishlatilganda foyda beradi [11]. 

Tahliliy vosita boʻlishi uchun esa indikator bilan unga sarflangan resurs bir hisob maʼlumotlari 

bazasida uchrashishi zarur. 

Hisoblash usuliga toʻliq oʻtish buxgalteriya xizmati yuklamasini oshiradi degan eʼtiroz 

amaliyotchilar orasida tez-tez eshitiladi. Fikrimizcha, oliy taʼlim uchun bu yuklama nisbatan 

kichik: talabalar kontingenti, shartnoma summalari va semestr jadvali tashkilotning axborot 

tizimlarida allaqachon yuritiladi, oyma-oy daromad hisoblash esa ularga asoslangan oddiy hisob-

kitobdir. Bundan farqli ravishda, daromadni kassa usulida tan olishning narxi yuqori: 2-jadvaldagi 

yillik qoplanish koʻrsatkichi kuzatuv kengashiga tashkilot moliyaviy barqarorligi haqida notoʻgʻri 

signal beradi. Aniqlangan uzilishlarni bartaraf etish boʻyicha muallif takliflari 3-jadvalda 

tizimlashtirilgan. 

3-jadval 

Smetalar ijrosi hisobini tartibga solishni takomillashtirish yoʻnalishlari* 

Yoʻnalish Oʻzgartiriladigan 

hujjat 

Taklif mazmuni Kutilayotgan 

axborot samarasi 

Daromadni tan 

olish 

2-sonli BHS 

«Yagona schyotlar 

rejasi» 

«Taʼlim xizmatlari boʻyicha 

shartnoma majburiyatlari» 

subschyoti; 520 150 

subschyotida oyma-oy 

hisoblash 

Moliyaviy natija 

davrlarga toʻgʻri 

taqsimlanadi 

Hisobot axboroti 3-sonli BHS, 2-son 

shakl 

IPSAS 24 tamoyillari asosida 

reja–ijro tafovutlari izohi va 

budjet dasturlari ilovasi 

Smeta ijrosi natija 

koʻrsatkichlari bilan 

bogʻlanadi 

Hisob registrlari Budjet tashkilotlarida 

buxgalteriya hisobi 

toʻgʻrisidagi 

yoʻriqnoma 

Registrlarni amaldagi 

standartlarning tan olish 

qoidalariga moslashtirish 

Kassa va hisoblash 

mantiqi oʻrtasidagi 

ziddiyat yoʻqoladi 

Tarmoq talqini Oliy taʼlim 

tashkilotlari uchun 

uslubiy koʻrsatma 

(yangi) 

Toʻlov-kontrakt, grantlar, 

qoʻshma dasturlar va 

stipendiyalarni tan olish 

tartibi 

Hisobotlar 

tashkilotlar oʻrtasida 

qiyoslanadigan 

boʻladi 

*Manba: [5; 15; 16; 22–25] asosida muallif ishlanmasi. 

Tadqiqotning cheklovlarini ham qayd etish lozim. Empirik qism ikki tashkilot bilan 

chegaralangan, TATU boʻyicha toʻlov-kontrakt harakati esa bitta shaxsiy gʻazna hisobvaragʻi 

asosida baholangan. Shu sababli raqamlar butun tizim uchun umumlashtirilmaydi, ammo 

aniqlangan mexanizm (kassa tushumi va xizmat davri nomuvofiqligi) oʻquv yili sentyabrda 

boshlanadigan har qanday davlat oliy taʼlim tashkilotiga xosdir. 

 

Xulosa va takliflar 

Tadqiqot oliy taʼlim xizmatining aralash tabiati va vaqt davomida koʻrsatilishi smetalar ijrosi 

hisobiga ikki asosiy talab qoʻyishini koʻrsatdi: mablagʻlarni manbalar va taʼlim dasturlari boʻyicha 

ajratib hisobga olish hamda daromadni xizmat koʻrsatilishiga qarab davriy tan olish. Bu talablar 

nazariyada ham, xalqaro standartlarda ham aniq ifodalangan. 

Tadqiqot obyektlarida budjet mablagʻlari daromadlarning kamroq qismini tashkil etgan: 

TATUda 19,5–24,6 foiz, institutda 17,0–58,2 foiz. TATUda xarajatlarning daromad bilan yillik 

qoplanishi 76,3–172,8 foiz oraligʻida tebrangan, besh yillik oʻrtacha qoplanish esa 123,1 foizni 

tashkil etgan. Toʻlov-kontrakt hisobvaragʻida yil oxirida qolgan qoldiq har yili tushumlarning 

31,1–43,6 foiziga teng boʻlgan. Bu tebranishning asosiy manbai kassa tushumi bilan xizmat davri 

oʻrtasidagi vaqt farqidir. 

Meʼyoriy tizimda talab va vosita oʻrtasida uzilish mavjud: 19-sonli BHS daromadni vaqt 

davomida tan olishni talab qilmoqda, 2-sonli BHSda esa shartnoma majburiyatini aks ettiruvchi 

subschyot yoʻq, 3-sonli BHS shakllari natija koʻrsatkichlari va tafovutlar izohini oʻz ichiga 

olmaydi, 2010-yilgi yoʻriqnoma registrlari kassa nazoratiga moʻljallangan. Budjetlashtirish 

darajasidagi «ikki qavatli» tuzilma ham shu uzilishni takrorlaydi. 

Shularga asoslanib quyidagilar taklif etiladi: 2-sonli BHSga «Taʼlim xizmatlari boʻyicha 

shartnoma majburiyatlari» subschyotini kiritish va toʻlov-kontrakt daromadini oyma-oy hisoblash 

tartibini belgilash; 2-son shaklni IPSAS 24 tamoyillari [25] asosida reja–ijro tafovutlari izohi va 

budjet dasturlari ilovasi bilan toʻldirish; yoʻriqnomani amaldagi standartlarga moslashtirish va oliy 

taʼlim tashkilotlari uchun tarmoq uslubiy koʻrsatmasini ishlab chiqish. Ushbu choralar 2030-

yilgacha dasturiy budjetlashtirishga oʻtish uchun zarur boʻlgan hisob asosini yaratadi. 

